• 1.1 Kining unang parapo nagsumada sa panahon sa kasaysayan gikan ni Alejandro Magno hangtod ni Antioko Epifanes, ang hari sa Siria. Matngoni ang mga tudling sa 1:11 ngadto sa 15, diin gihatagan nilag pagtagad ang pagsugod sa ilang krisis sa moralidad.

Ang Griyegong kultura sa taga Siria mahulagway sa duha ka butang:

– ang arte ug ang pagdaghan sa mga estatwa, bisan untag nindot, mahimong gamiton sa paganong pagsimba.

– ang mga paugnat sa kusog ug dula gihimo nga hubo. Iskandalo ni alang sa mga Judio. Gipatin-aw dinhi ngano nga ang maulaw nga ilhong Judio ilang ipauli ang yamis nga nakuha sa pagtuli, pinaagi sa operasyon. 

• 41. Kining teksto nagpakitag duha ka matang sa krisis: 

1) Ang krisis moral. Ang mga Judio nasagolan sa mas abanti, apan paganong buhilaman. Mahimo ba ang pagsagop ug pagsagakay ining kultura nga dili maapektohan ang ilang pagtoo?

Niadtong panahona bayran unta sa mga Judio ang ilang sayop nga nahimo. Mao ni ang dili maayong bunga nga naani sa mga Judio gumikan sa ilang pagpalayo sa nakalambo nga mga kultura sa silingan nilang kanasoran. Sulod sa tulo ka siglo, giangkon nila nga ang tanang balaod ug tulumanon sa Israel direkta nga gikan sa Diyos ug nga dili ni mausab. Mao nga dihang migula ang mga kabag-ohan, daghan nila ang nahasol; mahimo bang makausab sila sa ilang kultura nga dili makalapas sa ilang kasabotan sa Diyos? Apan lisod alang kanila nga mosagop sa Griyegong kultura nga dili sila isipong malapason sa balaod; nga kadtong buot mosagop sa kabag-ohan dili lang mag-usab sa ilang pagkinabuhi kondili, magsalikway sab sa relihiyon. Susama sab ni sa nahitabo karon kanus-a ang mga batan-on nga gipatungha sa mga tunghaang konserbatibo, wala damhang mabag-o ug madasig sa mga rebolusyonaryong panghunahuna.

2) Ang pagpakanaog sa hinan-ay nga pang-lutos. Buot sa mga hari nga hiusahon ang tanan niyang ginsakpan sulod sa ilang imperyo. Nakita nila nga ang relihiyon makapabahinbahin sa mga tawo. Ang kagawasan sa konsyensya, nahimong dakong hulga alang nila. Mao nga ang mga hari nakigbatok sa mga tawong buot moalagad sa Diyos ug mosunod sa ilang konsensya.

Nahingawa ang katawhan: hangtod kanus-a man nga maagwanta nila kining panamastamas ug bugalbugal sa ilang tinoohan?

Gihisgotan sa tudling 54 ang mahitungod sa “makalilisang talan-awon sa mga idolo sa mga mapanghason” nga gihisgotan sab sa Daniel 9:27. Ang gipasabot nila ini mao ang paganong alampoanan nga gitukod sa dapit sa karaang alampoanan sa Templo. Gihatagan ni ni Jesus og bag-ong kahulogan sa Mc 13:14.

• 2.1 Ang tibuok basahon maghisgot sa gubat nga gipangulohan sa banay sa mga Macabeo, ang mga anak ni Matatias, ang pari nga kalit lang nahimong pangulo sa mga gilutos.

…ako ug ang … (b. 20). Ang ilang katuyoan dili lang relihiyoso, apan pangnasodnon usab: gisugal ni Matatias ang tanan batok sa mahariharion nga gahom. Sa makausa pa, gipakita sa Diyos ang iyang kaayo sa iyang katawhan pinaagi sa pagpatungha og pangulo nga, sama ni Moises, hingpit gayod ang pagdapig sa katawhan nga sayon ra man unta ang pagkuha sa pabor sa mga makagagahom.

• 29. Ang uban mohimog desisyon binasi sa balaod sa Diyos o sa ilang pagsabot sa balaod sa adlaw sa pahulay; gidumili kaniadto ang pagpakigsangka sa adlaw nga gigahin alang sa Diyos. Ang uban nagpakabayani. Samtang ang uban migamit sa katarongan ug sa konsyensya ug mihukom sa pagpanalipod sa kaugalingon.

Kining basahon wala mohukom kang bisag kinsa. Hinuon dayag dinhi nga ang magtotoo dili lang magsalig sa libro ug sa ilang kagahapon. Kinahanglang ipahimutang ang kaugalingon sa bag-o nga sitwasyon ug panginahanglan: kay “wala buhata ang tawo alang sa Adlaw sa Pahulay” (Mc 2:27). Sa tudling 42, naay giingong grupo sa Asideo. Kalihokan ni alang sa espirituhanong kabag-ohan diin ang mga Pariseo ug Esenes naggikan, diha na sila sa wala pa moalsa si Matatias. Miapil sila sa armadong pakigbisog, apan sa paglabay sa panahon, mibulag sila diha nga ang mga anak ni Matatias nagapos sa pamolitika.

• 3.1 Sa pagkamatay ni Matatias, si Judas nga iyang anak nangulo sa pakigbisog.

Sulod sa milabayng tulo ka siglo, ang mga magtotoo nagtutok lang sa kalihokan sa pagsimba. Ang mga Pari ug Levita giisip nilang mga modelo sa pagtoo. Apan karon, tungod sa panghitabo, dunay kausaban. Wala damha nga ang mga Judio nagtan-aw sa panahon sa mga Maghuhukom o ni David. Daghan nila nagtan-aw sa modelong magtotoo nga armadong manggugubat nga andam motahan sa kinabuhi aron pagpalingkawas sa iyang katawhan.

Sa pagkatinuod, ang pintas nga panglutos nakapahukom nila nga ang dili pagpakig-away pagsalikway sa bisan unsa nga nakapahimo sa mga Judio nga lahi sa ubang katawhan.

Sa wala pa kining dili patas nga pakigbisog, ang pagtoo ni Judas mao: ang Diyos mohatag og kadaogan sa pipila nga makig-away batok sa daghan. Ingon sab ini ang pamahayag ni David dihang nakigharong siya ni Goliat (1 S 14:6 ug 17:47). 

• 10. Makadaghan misubli ang mga basahon sa Macabeo nga ang mga Judio nakig-away, una sa tanan, aron pagpanalipod sa Balaan nga Dapit. Kining Templo simbolo sa tibuok Balaod, ang tibuok nilang tinoohan.

Kinahanglang makig-away ta alang sa mga kawsa nga maghatag og kahulogan sa atong kinabuhi; kon wala ni, mawad-ag kasigurohan ang atong umaabot. Alang sa mga Judio adtong panahona, ang pagbiya sa ilang mga debosyon ug pagsimba, pagsalikway sa ilang pagtoo, kay sila lang ang gipiyalan sa mga saad sa Diyos; bisag binuhat lang ang gipiyalan sa mga saad sa Diyos. Bisan pag binuhat lang sa mga bato ug kahoy ang Templo, ang bugti sa ilang pagsalikway ini mao ang ilang dignidad ug ang ilang bokasyon isip magtotoo.

Ang mga Macabeo walay kalainan sa daghang bayani karon, kinsa nangahas sa pagpahinumdom nato paglaban sa katungod sa mga kabos ug sa pagpangilabot alang sa kausaban ining sosyedad nga gingharian sa grabeng mga inhustisya. Gipangdakop sila, gidagmalan ug gipangsalbids, tungod sa ilang paglihok alang sa kausabang politikal. Sa paghimo ini, ila sab nga gipanalipdan ang kaugalingong pagtoo, kay kon sila magpakahilom lang, kawad-an sila sa tawhanong dignidad ug ilang gisalikway ang diwa sa hustisya ug kagawasan (Gal 5:11-12).

• 4.1 Gipadala nila si Apolonio nga koronel aron makigbatok kang Judas: gipatay siya ni Judas. Nagpadala silag heneral, si Seron: giparot ni Judas ang heneral. Sa kataposan gipaasdang ni Hari Antioko ang daghang kasundalohan uban sa duha niya ka heneral, aron bungkagon ang mga Judio. Apan nagmadaogon si Judas sa Emaus.

Namulong si Judas sa pag-ingon: Tawga ang Diyos kay kon iyang kabubut-on, mahinumdom siya sa Kasabotan ug gun-obon niya ang maong kasundalohan sa atong atubangan karong adlawa  (b. 10). Sa panahon nga sugdan sa Diyos ang pagluwas ni bisag kinsa o bisag unsang nasod, makalaom usab kini sa Iyang panabang. 

Sulod sa tulo ka siglo, ang mga Judio gitudloan nga ang ilang kasaysayan sunodsunod nga han-ay sa katingalahang pagpangilabot sa Diyos (basaha ang mga Kronika). Mapugsanon silang nangayo sa Diyos nga morag wala nay kapuslanan ang kaisog sa tawo. Nasayod hinuon si Judas nga kinahanglan silang molihok nga dili magpaabot og milagro. Human sa ilang kadaogan ilang naamgohan nga ang Diyos nagluwas nila. Ang pagpangayog kalinaw, pagkaon, hustisya sa Diyos, nga dili magtinguha pagtangtang sa malupigong mga gambalay, mahimong bakak.

• 36. Tungod sa kadaogan ni Judas, si Antioko Epifanes IV mitimaan og usa ka kasabotan diin hatagan niyag kaugalingnan ang lalawigan sa mga Judio (Abril, 164 B.C.). Nagmadaogon ang mga Judio ug ang una nilang gibuhat mao ang paglimpyo sa Templo nga gipanamastamasan sa mga pagano (Disyembre 167). 

Nakamatngon ang mga Judio nga lahi sila kay sa ubang katawhan. Ang Diyos mao ang mohukom sa ilang kaugmaon. Kining maong kahigayonan gigahin nila aron pagsulbad sa dagkong problema nga ilang giatubang, samtang nagpaabot silag usa ka propeta nga motultol nila sa angay nilang buhaton, basaha sa b. 46. Apan ang maong kahimtang usa ka tanghaga, kay sa unang mga pa-nahon daghan silag mga propeta, apan ang mga Israelita wala maminaw nila; karon nga buot silang maminaw sa mensahe, walay propeta nga mitungha hangtod sa pag-abot ni Juan nga Magbubunyag.

• 5.1 Nagpanuko ang mga heneral sa Siria pagdawat sa kasabotan nga gipirmahan sa hari. Gipadayon nila pagpanglutos ang mga Judio nga nagpuyo sa mga kasikbit nga dapit usahay dagko nga mga pundok. Gisugdan dayon ni Judas paglusad og kampanya aron luwason ang gihulga niyang kaigsoonan ug dalhon sila balik sa lalawigan sa Juda.

• 55. Ang gubat nagpadayon uban sa kadaogan ug kaparotan. Gipaklaro sa Biblia ang hinungdan sa ilang kapildihan: kay daghang pangulo nila nga personal interes ang nagpaluyo sa ilang lihok.

• 6.1 Ang kataposang mga adlaw ni Antioko Epifanes panig-ingnan sa kamatayon sa manglulutos. Laing istorya bahin ini ang mabasa sa 2 Mac 9.

• 32. Gisulong pag-usab ang Palestina ug sa ilang panagsangka sa Bet-Zacarias, ang kasundalohan ni Judas nga lupig og gidaghanon sa hari, miatras sa panggubatan. Apan paglabay sa duha ka tuig, nakig-areglo ang hari ug mihatag og kagawasan sa pagtoo sa mga Judio.

• 55. Wala damh, nga sa mubo rang panahon, ang pakig-away nahunong, ug gihatagag katungod ang mga Judio pagbansay sa ilang tinoohan (6:59). Ang mapangahasong pakig-away sa pipila ra ka bayani, nakahimog dakong kausaban sa kasaysayan sa nasod sa mga Judio.

• 8.1 Gihingusgan sa mga propeta pag-ingon nga ang katawhang Judio, katawhan man sa Diyos busa, kinahanglang mosalig sila sa Diyos ug dili mangayog panabang sa uban. Ang pagpakig-alyansa sa paganong mga nasod nagpasabot og kakulang sa pagsalig sa Diyos. Lahi ang panghunahuna ni Judas, nakig-alyansa hinuon siya sa mga Romano.

Ang una nilang kadaogan naghatag nilag dakong paglaom. Sukad sa ilang pagkabihag wala na maangkon pagbalik sa mga Judio ang ilang kaugalingnan; si Judas ug iyang kauban, naghunahuna nga panahon na ni nga bangonon pag-usab ang karaang gingharian ni David ug Solomon.

Dako kaayog paghangop si Judas sa kagamhanang Romano, ug naghunahuna siya nga ang ilang panabang makapabangon pag-usab sa gingharian ni David.

Apan wala masayop ang mga propeta: kadtong mangita sa gingharian sa Diyos kinahanglan nga dili magsalig sa mga dato ug gamhanan. Ang mga Romanhon nga gidayeg pag-ayo ni Judas, nahimong kaaway nila. Ug paglabay sa duha sa siglo, sa panahon ni Jesus, ilang gibungkag ang nasod sa mga Judio.

• 9.1 Gisaysay dinhi ang makapatandog nga istorya sa kamatayon ni Judas. Namatay siya uban sa hamili niyang pagtoo ug sa bayanihon niyang mga buhat. Sama sa daghang Judio “naglaom siya sa pagbalik sa Israel” ug namatay siya ining maong paglaom.

Makita diha niya ang grasya sa Diyos ining sayo niyang kamatayon. Ang dalan nga iyang gisugdan gumikan ining iyang pagtoo misangko sa pagpamolitika sa iyang mga sumusunod ug sa hugaw nilang binuhatan tungod sa kahakog sa gahom.

• 23. Si Yonatan nga gipiling mosunod sa igsoon niyang si Judas, milayas sa kamingawan kauban sa iyang katawhan. Iyang gipadala ang lain niyang igsoon nga si Juan uban sa daghang bagahi ngadto sa hilwas nga dapit tabok sa Jordan. Didto, nabiktima sila sa banhig. Miadto dayon si Yonatan sa pikas tampi sa Jordan aron pagpanimalos. Sa iyang pagbalik, nakita na niya nga si Bakides ug ang iyang kasundalohan nagsunod sa luyo, ug gialihan sila pagtabok sa suba, apan nakalusot sila sa barikada sa mga kaaway ug mitabok sa suba nga naglangoy.

• 10.15 Sa wala pa si Alejandro, si Yonatan nagdala sa tingog sa mga Judio, apan unsay dalhon niyang katungdanan? Sukad sa ilang pagkabihag wala nay hari ang mga Judio. Gawas pa, dili sila modawat og hari nga dili kaliwat ni David. Sukad pa sa panahon ni Esdras ug Nehemias, ang mga pari nagdumala sa katilingban sa mga Judio. Busa, kinahanglang mahimong Pangulong Pari si Yonatan, aron mahimo siyang pangulo sa mga Judio. Milampos ang iyang pagmaniobra dihang gitudlo siya ni Alejandro. Nagsugod dinhi ang krisis sa mga Judio; walay tawo nga makatudlo og pangulong Pari, kay kabilin ni nga masunod sa kabanayan (basa sa Lev 8).

Ang pagkatudlo ni Yonatan, nakapabahin sa mga Judiong relihiyoso. Daghan ang misupak, labi na ang grupo sa Asideo (7:13) nga gikan sa pundok sa mga Pariseo.

• 59. Nagkaanam pagkagapos si Yonatan sa politika, ug wala itago dinhi unsa kahugaw ang politika kon maghari na ang ambisyon sa pag-angkon og gahom. Busa, namatud-an dinhi ang giingon mahitungod ni Judas (9:1): Nawagtang na ang tinguha pagpabangon sa gingharian sa Diyos taliwala sa kanasoran.

Misyon sa kristyanos ang pagpangilabot sa politika, sama sa patubo sa pan taliwala sa katawhan, bisan tuod nga naay mga tintasyon ug kasaypanan sa daghang tawo nga walay konsensya. Apan kinahanglan nga maampingon ang Simbahan nga dili mobalik sa mao rang kasaypanan pinaagi sa pagtahan sa iyang baroganan tungod ug alang sa partido nga iyang gilabanan, kay lahi man ang iyang misyon ug lahi sab ang politikanhong programa. Dugang pa, dili sab niya ilainlain ang mga maayo ug daotan, ang mga higala ug kaaway sumala sa ilang baroganan sa katilingbanong pakigbisog.

• 12.42 Pagkamatay ni Judas ug sa duha sa iyang igsoong lalaki, namatay sab si Yonatan sa usa ka gubat. Si Simon, ang kataposang igsoon mipuli niya.

Mipadayon ang istorya ining basahon bahin sa pagmando ni Simon ug sa iyang kahimoan hangtod sa tuig 134, B.C., dihang gibuno siya.

Malamposon si Simon sa iyang pakiggubat. Igmat kaayo siyang mosakaysakay sa panagbangi sa mga hari nga nag-ilogay pagpuyo sa gingharian sa Persia. Ang iyang kadagkoan ug ang kalinaw nga iyang nakab-ot, nakatabon sa kainit sa pagtoo nga nakahaling sa mga gubat sa kalingkawasan. Ang Simon nga manluluwas nahimong Simon nga diktador, sangpotanan nga ka-nunayng nagbalikbalik sa kasaysayan. Bahin ini, basaha ang 14:41-47; 15:32.

Pag-abot ni Jesus, human molabay ang 150 ka tuig, ang mga kaliwat ni Simon nahimong mga labawng Pari. Sila ang labing pakikwarta nga pundok sa mga Judio (ang mga Saduceo).

Matngoni unsay lakbit nga nahisgotan sa 13:41-42 ug sa 15:3. Human sa upat ka siglo nga gigalongan sila sa gamhanang mga nasod, ang mga Judio nahimo na sab nga nasod.

Kining bag-o ug talagsaon nilang kasinatian magpatin-aw ngano sa nga paglabay sa usa ka siglo ug tunga, sa panahon ni Jesus, wala na sila makaagwanta sa Romanong dominasyon.

